
(lq) Il quint dal stadi per l’onn
2000 serra cun in avanzament
da 4,5 milliardas francs. Il pre-
ventiv quintava cun in deficit da
1,8 milliardas. Sco quai ch’il De-
partament federal da finanzas ha
communitgà ier, è quai bun quint
da natira conjuncturala e betg
structurala. Quai resultat saja
d’attribuir a la taglia anticipada
(2,5 milliardas dapli che budge-

tà), la taxa da svieuta (0,8 mil-
liardas) e la taglia sin la plivalita
(0,3 milliardas). Vidlonder ve-
gnan anc entradas supplementa-
ras. Il gudogn duai vegnir duvrà
per reducir ils daivets. Essend
ch’il quint serra danovamain cun
in tut auter resultat che prevì, han
ins incaricà l’Institut da perscru-
taziun da la conjunctura d’exami-
nar las calculaziuns falladas.

Quint dal stadi 2000 cun
in gudogn da 4,5 milliardas

Daniel Eckmann dal departament da finanzas preschenta il quint. KEYSTONE

(lq) Pervi da las miaivlas tem-
peraturas è la primavaira gia ar-
rivada per utschels e plontas.
Sco quai che Matthias Kästen-
holz da la staziun ornitologica a
Sempach di, han las merlo-
tschas entschavì a cuar gia il
schaner. Quai vegn avant fitg
darar. Mo er auters utschels
han gia retratg lur reviers da

primavaira e stad. In effect han
las autas temperaturas dentant
er sin las plantas. Differentas
sorts da flurs han gia entschavì
a flurir. Quai fenomen han ins
dentant er constatà ils onns
passads. Cun agid dal favugn
vegnan las temperaturas a cre-
scher er quest’emna sin buna-
main 20 grads.

10 000 han entschavì ier la scola da recrut
FOTO J. MENOLFI

Rumantsch 
a l’universitad da Genevra

Clau Solèr docescha rumantsch dapi 15 onns
DA LUCAS DEPLAZES/ANR

■ Diversas universitads svizras
offreschan studis da ru-
mantsch. Turitg e Friburg dis-
ponan d’atgnas professuras ru-
mantschas cun la pussaivladad
da terminar ils studis cun il li-
cenziat u schizunt cun il docto-
rat en rumantsch sco a Friburg.
Er Son Gagl, Berna e Genevra
porschan in’instrucziun ru-
mantscha. Simona Dematté è tut
intgantada da studegiar ru-
mantsch a l’universitad da Gene-
vra. Ella stat a Losanna e s’inte-
ressescha per la lingua e la cultura
da sia mamma, Mierta Huonder
da Segnas ch’è maridada a Basi-
lea. Simona legia La Quotidiana
e cudeschs rumantschs ed ha
schizunt frequentà curs da ru-
mantsch a Laax. Ella vul terminar
ses studi cun l’examen en ru-
mantsch. L’auditura genevrina
Sunier-Induini emprenda ru-
mantsch per enconuscher in pau
la vita da nossa pli pitschna mi-
noritad linguistica. Il rumantsch
sco ina lingua latina saja fitg in-
teressant per ella.

Clau Solèr docescha gia dapi
1986 rumantsch a l’universitad
da Genevra. Entant che sia assi-
stenta Anne Zubler instruescha la
grammatica e furma la basa lin-
guistica, stattan per Solèr ils di-
vers aspects da la lingua e da la
cultura rumantscha en il center.
Actualmain legia ed interprete-
scha el cun sias studentas e ses
students l’ovra pretensiusa da Vic
Hendry, «Cun l’auter a pèr». In
cudesch che dat ina buna invista
en il viver, lavurar, crair e sperar
d’in pitschen pievel muntagnard.
Suenter dus onns ston ils stu-
dents passar in examen a scrit ed
in oral. A scrit ston els esser abels

da translatar in text litterar dal
rumantsch en franzos.

L’enconuschientscha da las
linguas promova la coesiun

naziunala
Sco quai che Solèr è s’exprimì
envers l’anr haja l’instrucziun da
rumantsch a Genevra duas mun-
tadas. D’ina vart vesia el l’impur-
tanza socio-politica. L’enconu-
schientscha da linguatg e cultura
favuriseschia la chapientscha e la
coesiun naziunala, è Solèr per-
svadì. Da l’autra vart sa tractia
quai dal studi cumplementar
d’ina lingua naziunala, d’ina lin-
gua neolatina. Il studi da roma-
nistica includia natiralmain er il
linguatg rumantsch. «Nus accen-
tuain qua a Genevra ord vista dal
rumantsch in aspect interessant.
Il rumantsch sco lingua minori-
tara viva ensemen cun ina lingua
maioritara che dat la pussaivla-
dad da l’analisa e da la preschen-
taziun da la plurilinguitad. Ils
students che frequentan quests
curs n’emprendan betg simpla-

main rumantsch, els daventan er
conscients da la problematica
d’ina convivenza bilingua»,
punctuescha Solèr. Quai saja ina
autra regla da convivenza che
tranter dus blocs gronds ed equi-
librads sco la Romandia e la
Svizra tudestga. 

Gronda chapientscha 
per las minoritads

L’universitad da Genevra haja
demussà gronda chapientscha
envers las minoritads linguisti-
cas, ha Solèr constatà. Gia 1918
ha l’universitad da Genevra cu-
menzà cun prelecziuns davart
lingua e litteratura rumantscha.
L’onn 1932 è ina professura ex-
traordinaria per rumantsch ve-
gnida introducida definitiva-
main e surdada ad Antoine Vel-
lelman. Ses succesurs èn stads
tranter auter: Reto Rudolf Bez-
zola, Lezza Uffer, Ricarda Liver
ed Iso Camartin. A partir da
l’onn 1986 è Clau Solèr docent a
Genevra, dapi 1999 cun in’in-
cumbensa da 50 pertschient.

Clau Solèr (dretg) 
docescha dapi 15 onns
all’universitad da 
Genevra. MAD

Clau Solèr ei naschius 1950 a
Lumbrein. Leu ha el frequen-
tau las scolas.
Il gimnasi ha el fatg a Stans. 
1973 – 1978 suondan ils stu-
dis da romanistica, ro-
montsch, talian e franzos a
Turitg e Neuchâtel. 
1978 – 1990 ha Solèr perscru-
tau la bilinguitad ella Sut-
selva, quei vul dir, ils dialects
sutsilvans romontschs e tu-
destgs en Muntogna, Schons e
Tumliasca.
Cun la lavur sociolinguistica

«Sprachwechsel und Sprach-
wandel», ha el doctorau 1983.  
1990 – 2000 ei Solèr staus in-
cumbensaus dalla Ligia ro-
montscha cun damondas da
liguistica e scolaziun. 1989 to-
chen 1997 ha el prelegiu ro-
montsch alla Scol’aulta da
Sogn Gagl. Ussa ha el – sper
siu pensum all’universitad da
Genevra – l’incumbensa da
survigilonza e d’accumpigna-
ment linguistic tier il Radio e
la Televisun romontscha en
pensum parzial.

